Sigmunds kvæði eldra

Fyrsti táttur
1. Í Noregi býr ein menskur mann,

Ólavur Tryggvason eitur hann.

Noregs menn, 

dansið væl í stillum.

Stillið tykkum allir riddarar Noregs     menn;

      dansið væl í stillum.

2. Ólavur kongur kristnum býður,

Gud og mildar miskunnar tíðir.

3. Ólavur heitir á Sveinar tvá:

“Heimtið mær Sigmund inn til vár.”

4. Árenn teir høvdu hálvtalað orð,

tá var Sigmundur inn fyri borð.

5. Sigmundur fellur á síni knæ:

“Krist signi teg, harri, hvat vilt tú mær?”

6. Kongurin tekur í Sigmundar hand:

“Eg gevi tær helming av Føroya land.”

7. “Tú skalt fara til Føroya vestur,

tær skal fylgja Tangbrand prestur.

8. Í Føroyum býr ein finskur mann,

Tróndur í Gøtu eitur hann.

9. Tróndur í Gøtu eitur hann,

mín kæri Sigmundur fá mær hann.”

10. Sigmundur tekur til orða svá:

“Hann verður ikki góður at fá.”

11. “Hvørt heldur er hann tann kappin reysti,

ella er hann í gívrum treystur?”

12. “Ikki er hann tann kappin reysti,

Heldur er hann í gandi treystur.”

13. Ganga teir eftir sandi,

sum knørrur fleyt fyri landi.
14. Teir loystu út av dýru vág

tann besta knørr, í Noregi lá.

15. Sigmundur sínum skipi skeyt:

besti knørrur av Noregi fleyt.

16. Sjógvurin brýtur sum boðafles:

haldum beint í Líðandisnes.

17. So siglir Sigmundur breiðan fjørð,

til Gøtu var teirra heimangerð.

18. Hann siglir í dagar, hann siglir í tvá,

hin triðja fekk hann Føroyar at sjá.

19. Sjógvurin brýtur í streymi strítt,

einki aktar Sigmundur slíkt.

20. Sjógvurin brýtur sum boðafles,

haldum beint á Mjóvanes.

21. Sjógvurin gerst nú gulur og blár,

sandurin uppi á tilju lá.

22. Tá tekur at rjúka sandur og sjór:

“Nú er tróndur vorðin óður.”

23. Náttina eina, dagarnar tvá,

Sigmundur út fyri Gøtu lá.

24. “Tó at vær kostum lív og and,

vær náðum ei á Gøtusand.

25. Vær náðum ei á Gøtusand,

Tróndur ristir móti oss gand.” 

Annar táttur

26. Nú skal eg taka upp annan tátt,

  forgloym ikki meg
sigla út til Svínoyar brátt.

  Jeg trår så lættlig.

Der går en dans for trúna,

forgloym ikki meg,

der danser både jomfruer og møer,

jeg tror så lættlig.
27. Í Svínoy býr ein menskur mann,

Bjarni bóndi eitur hann.

28. Sigmundur vendi síni skútu í hav,

næst øll skútan gekk í kav.

29. So siglir Sigmundur Svínoyar fjørð,

skútan bognaði sum ein gjørð.

30. Kastar hann akker á hvítan sand,

fyrstur steig Sigmundur fótin á land.

31. Haraldur fellur á síni knæ:

“Fostbróðir, lat meg fylgja tær.”

32. “Tú fert ei á land um sinn,

tú skalt goyma skipi mín.”

33. Tá ið hann kom í bóndans garð;

alt lá fólk í svøvni har.

34. “Eg havi ei verið í Svínoy fyrr,

nú skal eg bróta bóndans dyr.”

35. Ei visti Bjarni av fyrr enn tá, 

Sigmundur yvir hans herðum lá.

36. Fljóðið steig í serki framm:

“Tær megi ei gera so stóra skamm.

37. Tær megi ei gera so stóra skamm

at drepa inni ein gamlan mann.”

38. “Vil hann Bjarni kristin vera,

Skal eg honum einki gera.

39. Bjarni gakk á grønan vøll,

sig mær hvør mín faðir feldi.”

40. “Eg gav tær lív og tað var væl,

Tróndur læt sláa tín faðir í hel.”

41. Tað var bóndans fyrsta orð,

biður nú bera mat á borð.

42. Teir bóru inn á føtum sjey

oksasíðu og stumpabreyð.

43. Tað var bóndans annað orð, 

biður nú bera drekka á borð.

44. Bóru so inn á hvíta lín

øl í kerum, mjøð og vín.

45. Tað høvdu teir til gaman tá,

dansaðu og drukku í dagar tvá.

46. Tað gjørdi Sigmundur, tá hann var har,

hann kristnaði Bjarna og alt har var.

